
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

elementlari zamonaviy konstitutsiyalarda mustahkamlangan. Erkinlik, tenglik, tinchlik, 

demokratiya va turli jamoalardagi munosabatlarning boshqa baʼzi asosiy tamoyillari bilan bir 

qatorda, adolat umuminsoniy qadriyatdir. Odil sudlovning umumiy talabi qadimdan huquq 

bilan bogʻliq boʻlib kelgan, ammo zamonaviy sharoitda adolatning aksiologik emas, balki 

ijtimoiy tushunchasi tobora koʻproq birinchi oʻringa chiqib bormoqda. Milliy mustaqillik tufayli 

jahon maʼnaviyati va maʼrifati sohasida oʻz oʻrinlariga ega boʻlgan ajdodlarimizni va ular 

qoldirgan boy maʼnaviy-maʼrifiy merosni teran anglash, oʻrganish va ulugʻlash imkoniyati 

yuzaga keldi. Buyuk davlat arbobi, maʼrifat homiysi, yuksak maʼnaviyat egasi Amir Temur va 

uning avlodlari qoldirgan abadiylikka daxldor merosi bugungi kunda xalqimiz ruhiy-maʼnaviy 

poklanishi va milliy oʻzligini anglashning bitmas-tuganmas chashmasidir. 

Shu oʻrinda Temuriylar davridan bizgacha yetib kelgan ijtimoiy adolat tamoyillari uning 

bugungi kundagi ahamiyati ijtimoiy adolatli davlatni barpo etishda Sohibqiron tajribasini 

oʻrganish mavzu dolzarbligi belgilaydi. 

Mamlakatimizda ijtimoiy adolat tamoyillarining amal qilishi. Davlat oʻz faoliyatini 

inson farovonligini va jamiyatning barqaror rivojlanishini taʼminlash maqsadida qonuniylik, 

ijtimoiy adolat va birdamlik prinsiplari asosida amalga oshiryapti. Kuni kecha demokratiya, 

erkinlik va tenglik, ijtimoiy adolat va birdamlik gʻoyalariga asoslanib referendumda qabul 

qilingan “Oʻzbekiston Respublikasi Konstitutsiyasi toʻgʻrisida”gi konstitutsiyaviy qonuni 

kuchga kirdi. Konstitutsiyaning 1-moddasi ham “Oʻzbekiston – boshqaruvning respublika 

shakliga ega boʻlgan suveren, demokratik, huquqiy, ijtimoiy va dunyoviy davlat” deb eʼlon 

qilinishi buning aks-sadosi oʻlaroq koʻrishimiz mumkin. Ijtimoiy davlat bu – har bir inson uchun 

farovon turmush darajasi, xususan sifatli taʼlim, kafolatli tibbiy xizmat, munosib mehnat 

sharoiti va adolatli ish haqi, pensiya va nafaqalar, ijtimoiy yordam va xizmatlar tizimi 

yaratilgan, uy-joyli boʻlishi sharoiti mavjud boʻlgan, ijtimoiy tafovutlar yumshatilgan, 

muvozanatlashgan, hech bir fuqaro oʻz muammolari bilan yolgʻiz qolmaydigan adolatli 

davlatdir. 

Sohibqironning ijtimoiy adolat prinsiplari. Buyuk shaxs, kuragi yerga tegmagan 

sarkarda, yirik davlat arbobi Amir Temurning buyuk xizmatlaridan biri mamlakatda kuchayib 

ketgan feodal tarqoqlikka barham berib, el-yurtni oʻz tigʻi ostida birlashtirdi va markazlashgan 

yirik markazlashgan davlatga asos soldi. Ikkinchidan, Usmonli turklarning istibdodiga tushib 

qolgan Bolqon Yarim Orolidagi xalqlarga ozodlik bagʻishladi. Oltin Oʻrda xoni Toʻxtamishxonni 

tor-mor keltirib, Rossiyaning moʻgʻullar hukmronligidan qutulishini 300 yilga tezlashtirdi. 

Uchinchidan, Turkiston yurtini ilm-fan va madaniyat markaziga aylantirdi. Rus olimi D.Logofet 

taʼkidlaganidek, Yevropada hali konstitutsiya haqida tushunchaga ega boʻlmagan bir paytda, 

Amir Temur oʻz davrida konstitutsion qonunlar majmuasini yaratib ketdi.  

“Ochiq yuzlilik, rahm-shafqat bilan xalqni oʻzimga rom qildim. Adolat bilan ish yuritib, 

jabr-zulmdan uzoqroq boʻlishga intildim”[1;20-b] -deb yozadi tuzuklarda. Bu esa uning hayotda 

davlat ishlarini boshqarishda odillik, adolat va haqiqatning ustuvorligini taʼminlash uchun 

kurashganligini koʻrsatadi. 

Amir Temur oʻzining “Temur tuzuklari” asarida “Mulk-u mamlakat, sipoh-u raiyat 

ahvolidan xabardor va ogoh boʻlib turish tuzugi”da: “Har bir sarhad, viloyat, shahar va 

lashkarda xabar yozuvchi(xabarnavis)lar tayin qilinsinlarki, hokimlar, raiyat, sipoh, oʻzining va 

yot-begona lashkarning xatti-harakati haqida meni xabardor qilsin. Atrofdan kirgan-chiqqan 

mol-mulk, chetdan kirgan va chetga chiqqan yot kishilar, har mamlakatdan kelgan karvonlar va 

hukmdorlik haqidagi xabarlar, qoʻshni podshohlar, ularning gaplari, ishlari va uzoq oʻlkalardan 

boʻlib, mening dargohimga yuzlangan ulamo, fuzalo haqidagi batafsil xabarlarni rostlik, 

toʻgʻrilik bilan menga yozib tursinlar. Agar bunga xilof ish tutguday boʻlsalar, boʻlib oʻtgan 

voqealarni yozmasalar, yozuvchining xabar yozgan barmoqlari kesilsin. Agar xabar yozuvchi 

sipoh ishlarini yashirib, xabariga boshqa libos kiygizib (yaʼni, yolgʻonni) yozgan boʻlsa, unda 

qoʻlini kessinlar. Agar yolgʻon xabarni tuhmat yoki biron gʻaraz bilan yozgan boʻlsa, uni qatl 

etsinlar. Va yana amr etdimki, ushbu xabarlarni kunma-kun, haftama-hafta, oyma-oy mening 

arzimga yetkazib tursinlar”. [2;125-126-b.] Bundan shuni koʻrishimiz mumkinki, Amir Temur 

oʻz davrida mamlakatdagi aholining ahvolidan xabarchilar orqali toʻgʻri maʼlumotlarni olib oʻz 

vaqtida muammolarga yechim topib berib turgan. 

Amir Temur “Har mamlakatning yaxshi kishilariga men ham yaxshilik qildim, nafsi 

yomonlar, buzuqlar va axloqsiz odamlarni mamlakatdan quvib chiqardim” – deb yozadi. 

Oliyjanob axloqiy fazilatlarni Amir Temur hazratlari ulugʻlabgina qolmagan, balki bu 

fazilatlarning bajarilishini fuqarolardan, hatto oʻz oila aʼzolari tomonidan ham soʻzsiz 

bajarilishini talab qilgan. 

Temuriylar davrida adolat kafolati –“Temur tuzuklari” 

Amir Temur mamlakatni boshqarishda oʻn ikki tuzukni oʻziga shior qilib oladi va 

farzand, nabiralarini ham shunga daʼvat etadi va ular quyidagilar: 

- saltanat binosini islom dini bilan quvvatlaydi; 

- mamlakatni oʻn ikki tabaqa va toifadagi kishilar bilan idora qiladi; 

- saltanat ishlarini maslahat, kengash, tadbirkorlik, murosa-yu madora, muruvvat, sabr-

toqat, hushyorlik, ehtiyotkorlik bilan yurgizdi; 

- mamlakatni toʻra, tuzuk, qonun-qoidalarga asoslangan holda boshqardi; 

- qoʻl ostidagi munosib amirlarini, sipohiylarini martaba va unvonlar bilan 

ragʻbatlantiradi. Shuning uchun ham ular saltanat uchun jonlarini fido qilishgan; 

- adolat va insof bilan Tangrining yaratgan bandalarini rozi qildi. Gunohkorga ham, 

begunohga ham rahm qilib, adolat yuzasidan hukm chiqardi. “Xayr-ehson ishlarim bilan 

odamlar koʻnglidan joy oldim”[3; 70-b.], -deb taʼkidlaydi. Zolimlardan mazlum haqqini olib 

berdi; 

- saidlar, ulamolar, mashoyixlar, oqil-u donolar, muhaddislar, xabarchilar (tarixchilar)ni 

izzat-hurmatlarini joyiga qoʻyadi, ularni doimo eʼtiborli odamlar sifatida ardoqlaydi. “Darvesh, 

faqir va miskinlarni oʻzimga yaqin tutdim ularning koʻngillarini ogʻritmadim va biror talablarini 

rad etmadim”, – deb taʼkidlanishi ham saltanatning naqadar adolat bilan boshqarilganligiga 

yorqin namunasidir; 

- azm-u jazm bilan ish tutadi, biror ishga kirishishdan oldin butun zehni va vujudi bilan 

bogʻlanib, uni bitirmagunigacha taskin topmaydi. Har neki degan boʻlsa unga amal qildi; 

- raiyat ahvolidan ogoh boʻladi, ulugʻlarni ogʻa oʻrnida, kichiklarini farzand oʻrnida 

koʻradi, har bir diyor aholisining ahvolidan ogoh boʻlib turadi va bu uchun maxsus shaxs 

diyonatli kishilardan voqeanavis belgilaydi. Agar ular yolgʻon xabarlar yozsa, qattiq jazolaydi. 

Hokimlar, sipoh va raiyatdan qaysi birining xalqqa jabr-zulm yetkazganini eshitsa, ularga 

nisbatan adolat-u insof yuzasidan chora koʻradi; 

- tojik, arab-u ajamning turli toifa va qabilalaridan boʻlgan va uning panohiga kirgan 

kishilarning ulugʻlariga hurmat koʻrsatadi; 

- farzandlar, qarindoshlar, oshna-ogʻayni, qoʻshnilar va doʻstlarini davlat-u neʼmat 

martabasiga erishganida ham unutmadi. Mol-mulk bilan haqlarini ado etib turadi; 

- doʻst-dushmanligiga qaramay har joyda sipohiylarni hurmat qiladi, chunki ular boqiy 

mato boʻlgan jonlarini foniy dunyo moli uchun sotadilar. “Yana tajribamda koʻrib bildimki, 

davlat agar din-u oyin asosida qurilmas ekan, toʻra-tuzukka bogʻlanmas ekan, unday 

mamlakatning shukuhi, qudrati va tartibi yoʻqoladi. Bunday saltanat yalangʻoch odamga 

oʻxsharki, uni koʻrgan har kimsa nazarini olib qochadi. Yoxud kas-u nokas tap tortmay kirib 

chiqadigan tomsiz, eshigining toʻsigʻi yoʻq uyga oʻxshaydi. Shuning uchun ham men oʻz 

saltanatim binosini islom, toʻra va tuzuk asosida mustahkamladim. Saltanatni boshqarishimda 

uchragan har qanday voqea va ishni toʻra va tuzuk asosida bajardim”, – deb taʼkidlaydi. Bu esa 

yangilanayotgan Oʻzbekistonda qonun ustuvorligi gʻoyalariga monanddir.  

Amir Temur davrida davlat tuzilishi. Amir Temur saltanatni oʻn ikki toifaga boʻlib, 

ularga tayangan holda ish koʻradi. Birinchi toifa – sayyidlar, ulamo, shayxlar va fozillarni oʻziga 

yaqin oladi va ular bilan diniy, huquqiy, aqliy masalalarda fikr almashadi. Ikkinchi toifa- keksa 

va tajribali kishilarning suhbatlaridan naf olib, ulardan tajriba hosil qiladi. Uchinchi toifa- 

duogoʻy kishilarni qadrlaydi. Toʻrtinchi toifa- amirlar, sarxanglar(kichik lashkarboshi) sipoh-

solorlarga majlisdan joy berib, martabalarini koʻtaradi. Beshinchi toifa- sipoh va raiyat boʻlib, 

har ikkisiga bir koʻz bilan qaraydi. “Sipoh va raiyatni shunday tutdimki birortasi ikkinchisidan 

ustunlik qilib, qattiq gapirolmas edi”, – deb taʼkidlaydi. Oltinchi toifa — aqlli, tajribali, eng 

ishonchli kishilarga saltanat ishlarini, sirlarini ularga ochib, ular bilan kengash qiladi va maxfiy 

ishlarni ularga topshiradi. Yettinchi toifa — saltanat saroyini vazir, bosh kotiblar, devon 

munshiylari bilan bezaydi. Chunki ular el orasida boʻlayotgan kundalik voqealarni, sipoh va 

raiyat turish-turmushini bildirib turar edilar va shu sohadagi ishlarni tartibga solib yuritar 

edilar. Sakkizinchi toifa- hakimlar, tabiblar, munajjimlar va muhandislarni oʻz atrofida 

toʻplaydi. Toʻqqizinchi toifa — muhaddislar, paygʻambar va uning avlodlari, sahobalari haqida 

rivoyatlar naql qiluvchilar (tarixchilar) hamda qissaxonlar boʻlib ularni ham oʻziga yaqin tutadi. 

Oʻninchi toifa- mashoyixlar, soʻfiylar, Xudoni tanigan oriflar. Oʻn birinchi toifa- kasb-hunar 

egalari. Oʻn ikkinchi toifa- har mamlakat diyor sayohatchilari-yu musofirlarini boshini silaydi. 

Chunki ular turli mamlakatlardan xabarlar keltirib turardilar. Har bir mamlakat va diyorga 

karvonboshilar tayinlar ediki, ular qayerga borishmasin, u yerlarning nafis matolari, 

tuhfalaridan keltirar edilar, oʻsha mamlakatda yashovchi kishilarning hol-ahvoli, yurish-

turmushlari haqida, hukmdorlarning oʻz raiyatiga qanday muomala-yu munosabatda ekanligini 

aniqlar edilar.  

Natija va muhokama. Amir Temur “Sarmoyasi qoʻlidan ketib qolgan savdogarga oʻz 

sarmoyasini qaytadan tiklab olishi uchun xazinadan yetarli miqdorda oltin berilsin. Dehqonlar 

va raiyatdan qaysi birining dehqonchilik qilishga qurbi yetmay qolgan boʻlsa, unga ekin-tekin 

uchun zarur urugʻ va asbob tayyorlab berilsin. Agar fuqarodan birining uy imorati buzilib, 

tuzatishga qurbi yetmasa, kerakli uskunalar berilib, unga yordam berilsin”[4; 22-b.], -deya 

taʼkidlashi bugungi kunda olib borilayotgan kuchli ijtimoiy siyosatning koʻrinishni sifatida 

baholashimiz mumkin.  

“Sulton har narsada adolatpesha boʻlsin, qoshida insofli, adolatli vazirlar saqlasin, toki 

podshoh zulm qilgudek boʻlsa, odil vazir uning chorasini topsin. Agar vazir zolim boʻlsa, koʻp 

vaqt oʻtmay saltanat qulaydi” – deya vazirlar ega boʻlishi kerak boʻlgan sifatlarni aytib oʻtadi. 

“Har mamlakatda adolat eshigini ochdim, zulm-u sitam yoʻlini toʻsdim” [5 ;36-b.] deydi 

Amir Temur.  

Qaysiki bir mamlakatni fath etmasin u yerning gadolarini toʻplab, kundalik yeyish-

ichishlarini berib, ularga vazifa belgilagan. Agar ular yana gadolik qilsa, uzoq mamlakatlarga 

surgun qilgan yoki haydagan. Xarob boʻlib yotgan yerlar agar egasiz boʻlsa, ular xolis-a tarafidan 

obod qilingan. Agar egasi boʻlsa-yu, obod qilishga qurbi yetmasa, unga turli asbob va kerakli 

narsalar berilib, yerini obod qilishga koʻmaklashilgan. 

Katta-kichik har bir shahar, har bir qishloqda masjid, madrasa va xonaqohlar bino qiladi. 

Faqir-u miskinlarga langarxona qurdiradi, kasallar uchun shifoxona qurdiradi va ularda ishlash 

uchun tabiblar tayinlaydi. Har bir shaharda dor ul- imorat va dor ul-adolat qurdiradi. Raiyat-u 

ziroatni qoʻriqlovchi qoʻriqchilar ham tayinlaydi. 

“Ilm va dinning mashhur kishilari oʻz maslahatlari bilan podshohlarga yordam berib 

kelganlar. Sizlar esa menga nisbatan bunday qilyapsizlar. Mening maqsadim- mamlakatda 

adolat oʻrnatish, tartib va tinchlikni mustahkamlash, fuqaroning turmushini yaxshilash, 

yurtimizda qurilishni kuchaytirish, davlatimizni rivojlantirish. Sizlar bu ishlarni amalga 

oshirishda menga oʻz maslahatlaringiz bilan koʻmaklashishingiz kerak. Mamlakatning ahvoli, 

devonning suiisteʼmol qilinganligi va qilinayotganligi, oddiy odamlarning joylardagi hokimlar 

tomonidan ezilayotganligi mendan koʻra sizlarga ayondir. Shular haqida maʼlumot beringiz, shu 

kabi adolatsiz ishlarni bartaraf etuvchi — hamda shariat va qonunlarga muvofiq chora-

tadbirlarni aytsangiz yaxshi boʻlurdi ” – deya jon kuydirib ayonlari bilan bir majlisda maqsadini 

roʻyirost bildirishi tarix zarvaraqlarida muhrlanib qoldi.  

“Sohibqiron toʻplagan mol-dunyoni, olinadigan boj soliqlarni xayrli maqsadlar uchun 

sarfladi. Soliq tizimi ishlab chiqilib, soliq olish qoidasi islom taʼlimotiga mos edi. Raiyatdan mol-

xiroj yigʻishda ularni ogʻir ahvolga solishdan yoki mamlakatni qashshoqlikka tushirib 

qoʻyishdan saqlangan. Hosil yigʻib olinmasdan avval soliq toʻlash qatʼiyan taqiqlangan . Biror 

fuqaro agar tashlandiq yerni ishlab, uni sugʻorib, ekin eksa, birinchi yil u soliqdan ozod qilingan. 

Ikkinchi yil esa u oʻzi istaganicha soliq toʻlagan. Uchinchi yildagina umumiy qoidalarga asosan 

soliq toʻlagan. Amir Temur kambagʻal dehqonlarga va kasodga uchragan savdogarlarga ularni 

oʻzlarini tiklab olganlariga qadar xazinadan moddiy yordam berilishini talab qilgan. Eng 

muhimi, bu davrda hech bir shahar va qishloqlarda odamlardan jon boshidan olinadigan 

“sarshumor” va har bir xonadondan olinadigan “xona shumor” soliqlari olinmagan.”[6;216-b.] 

Bundan shuni koʻrishimiz mumkinki, soliq tizimi ham xalqchil boʻlgan va xalqni ogʻir ahvolga 

solib qoʻyishdan saqlanilgan. 

Rahbarimiz Shavkat Mirziyoyev bugungi kundagi Yangi Oʻzbekiston tushunchasida 

mujassam boʻlgan xalq orzusi tarixiy taraqqiyotning barcha davrlarida millatning yetuk 

vakillarini uni roʻyobga chiqarish yoʻlida amaliy harakatlarga undab kelganligini taʼkidlaydi. 

Shuningdek, “bu orzu Sohibqiron Amir Temur bobomizni jahon sahnasiga olib chiqdi va 

Temuriylar Renessansi, Ikkinchi uygʻonish davri gʻoyalari va xalqimizning bunyodkorlik 

faoliyatiga kuchli taʼsir koʻrsatdi. Markazlashgan qudratli davlat va qonun ustuvorligi boʻlgan 

adolatli jamiyat gʻoyasida mujassam boʻldi” [7;17-b.] 

Xulosa. Davlatchiligimiz asoslarini yaratib ketgan Temur bobomizning ijtimoiy adolatli 

siyosati, gʻayrat-shijoati, aql-zakovati, tadbirkorligi, xalqparvarligi bilan bizga hamisha ibrat 

namunasi boʻlib qoladi. U saltanat ishlari xususida fikr yuritar ekan, qudrat kuchda emas, 

adolatdadir, degan xulosaning teran maʼnosini anglaydi. Katta isteʼdod va salohiyat sohibi 

Temur jamiyat taraqqiyoti mazmunini, uning obyektiv qonunlarini va bu qonunlarni harakatga 

keltirish mexanizmini yaxshi anglagan buyuk davlat arbobi va mohir siyosatchi boʻlgan shaxs. 

Bunga ishonchli asos uning tuzuklaridir. Temur odamlar kayfiyatini, ularning kuchli va zaif 

tomonlarini aniqroq koʻra bilgan qobiliyatli siymo. Hatto, baʼzi mamlakatlarda adolat poymol 

etilgan, hukmdorning xalqqa jabr-zulmi kuchaygan hollarga duch kelsa ham Amir Temurni shu 

mamlakat hukmdorlariga qarshi yurish boshlashiga majbur etgan. Bunday qilish, oʻsha 

mamlakatlarda adolat oʻrnatib, xalq manfaatiga yoʻl ochishlik uning amal qilgan gʻoyasi 

hisoblangan. Xullas, Sohibqiron oʻz faoliyatida iymon-eʼtiqodga, aniq qonun-qoidalarga tayanib 

qattiqqoʻllik bilan saltanatni idora qilishga intilgan siyosiy arbob. Amir Temurning “Kuch — 

adolatda” shioriga bugungi kun taraqqiyoti bugungi milliy davlatchilik rivojida ham adolat 

muhim omil boʻlib xizmat qilishi lozimligini koʻrsatib turibdi[2]. 

